Nafarroako Parlamentuak, 2013ko otsailaren 28an egindako Osoko Bilkuran, onetsi zuen Nafarroako Toki Administrazioari buruzko uztailaren 2ko 6/1990 Foru Legea aldatzeko Foru Legea, udaletako zinegotzien eta kontzejuetako kideen boto-eskuordetzea ezartzeko.

Nafarroako Foru Eraentza Berrezarri eta Hobetzeari buruzko Lege Organikoaren 20.2 artikuluak eta Legebiltzarreko Erregelamenduaren 153. artikuluak ezarritakoarekin bat, aipatutako Foru Legea gehiengo osoz onetsia izan da, proiektua bere osotasunean bozkatua izan ondoren.

Legebiltzarreko Erregelamenduko 146. artikuluan ezarritakoa betez, argitara dadin agindu da.

Iruñean, 2013ko martxoaren 1ean

Foru Legea, Nafarroako Toki
Administrazioari buruzko uztailaren 2ko 6/1990 Foru Legea aldatzen duena, udaletako zinegotzien
boto-eskuordetzea ezartzeko

ZIOEN AZALPENA

Erakundeen funtzionamenduak, batzuetan, behartzen du beren erregelamenduetan aldaketak egin edo bultzatzera, behar berrietara eta gizartean ordezkari publikoei begira sortzen diren aldaketetara egokitzeko. Boto-eskuordetzea, bai amatasuna dela kausa, bai ospitaleratzea nahiz gaixotasun larria dela kausa, jasoa dago dagoeneko zenbait legebiltzarretan, esate baterako Diputatuen Kongresuan edo Nafarroako Parlamentuan, eta Espainiako zenbait udaletan ere bai; denek ere beren erregelamenduen bidez arautu dituzte alderdiok. 

Horregatik guztiagatik, Nafarroako Toki Administrazioari buruzko uztailaren 2ko 6/1990 Foru Legearen aldaketa honekin, Nafarroako Parlamentuak legezko bidea ematen die Nafarroako Foru Komunitateko udalei, modu horretan jardun ahal izan dezaten.

Artikulu bakarra. Idatz-zati berri bat gehituko zaio Nafarroako Toki Administrazioari buruzko uztailaren 2ko 6/1990 Foru Legeko 86. artikuluari. Hona edukia:

“4. Udaleko osoko bilkurak onetsi ahalko du jaso dadila bere erregelamendu organikoan zinegotziek zer kasutan eskuordetzen ahalko duten botoa, honakoen arabera: 

a) Amatasuna dela-eta bilkuretara joaterik ez duen zinegotziak bere botoa beste zinegotzi baten esku utzi ahalko du, erditzearen ondorengo sei asteetan. 

Aitatasunagatiko baja, edoskitzea edo haurdunaldia ez dira kontuan hartuko boto-eskuordetzea baimentzeko, medikuak behar bezala justifikatutako haurdunaldi arriskutsuaren kasuan izan ezik. 

b) Behar bezala egiaztatutako ospitaleratze baten edo gaixotasun larri baten ondorioz bilkuretara joaterik ez duten zinegotziek beren botoa beste zinegotzi baten esku utzi ahalko dute.

c) Baja medikoa egiaztatzeko, ziurtagiri medikoa aurkeztuko da, sinatua eta elkargokide-zenbakia adierazita, eta, ziurtagiri horretan, gaixotasunaren larritasuna zehaztuko da.

d) Boto-eskuordetzea erabili ahalko da udaleko osoko bilkuretan bakarrik; ez, ordea, batzordeetan, lan bileretan edo bozketa eskatzen duen beste ezein egoeratan.

e) Zinegotzi batek ezinen du eskuordeturiko boto bat baino gehiago izan.

f) Eskuordetutako botoen kopurua ez da izanen, inola ere, udalbatza osatzen duten zinegotzien erdia baino handiagoa.

g) Boto-eskuordetzearen epea ezin izanen da, inola ere, urtebete baino gehiagokoa izan”.

